
SIULEQUT 

Kalaallit Nunaanni eqqumiitsuliornermut aningaasaateqarfiup siunertaraa Kalaallit 

Nunaanni eqqumiitsuliornerup siuarsarneqarnissaa, nunani allani kalaallit 

eqqumiitsuliortut eqqumiitsuliaasa siuarsarneqarnissaat, aammalu sapinngisamik 

qularnaarniassallugu innuttaasut siammasissumik kalaallit eqqumiitsuliaannik 

takusassaqarnissaat, siammasissunik tamatigoortunillu eqqumiitsulianik 

neqerooruteqarnikkut kalaallit eqqumiitsuliortut nunani allaniittut suliaat.  

Eqqumiitsuliornermut Aningaasaateqarfiup (EA) pilersinneqarnerata siunertaasa 

ilagaat Naalakkersuinermik suliaqartunit akuliuffigineqarsinnaannginnissaq 

qinnuteqaatit suliarineqartarneranni, aalajangiinerillu suliarineqartassallutik inunnit 

eqqumiitsulioriaatsinik assigiinngitsunik ilisimasaqartunit.  

Nalunaarusiaq una EA´p aallarnisarneqarneranik takussutissiiniartussaavoq, 

aammalu 2022-imi tapiissutinik agguaanneqartunik.  

 

INATSISIT 

EA pilersinneqarpoq aamma ingerlanneqarpoq malittarisassat ukua aallaavigalugit:  

• Eqqumiitsuliornermik ingerlatsineq pillugu Inatsisartut inatsisaat nr. 11, ulloq 6. 

Juni 2016-imeersoq.  

• Kalaallit Nunaanni Eqqumiitsuliornermut Aningaasaateqarfik pillugu 

Namminersorlutik Oqartussat nalunaarutaat nr. 43, ulloq 13. August 2021-

imeersoq.  

• Eqqumiitsuliornermik ingerlatsineq tamatuminngalu ingerlatitseqqiisarneq 

pillugit Namminersorlutik Oqartussat nalunaarutaat nr. 75, ulloq 21. December 

2021-imeersoq.  

EA´p siulersuisuisa pingaarnertut suliassaraat suliniutinut tapiissutinik nalilersuisarneq 

tapiinissarlu inatsisit aamma malittarisassat atuuttut naapertorlugit.  

NALUNAARUSIAQ 

EA´p siulersuisuni inissititserfiusumik siullermeersumik ataatsimiipput september 2021-imi, 

aningaasaateqarfik pisortatigoortumik januar 2022-mi aallartippoq. 

EA´p siunertaraa Kalaallit Nunaanni eqqumiitsuliornikkut ingerlatsinerup siuarsarneqarnissaa, 

qularnaarlugulu innuttaasut siammasissunik tamatigoortunillu eqqumiitsuliornikkut 

neqeroorfigineqarnissaat.  

Aningaasanut inatsisikkut aningaasaliissutinik agguaasarneq EA-p suliaani pingaartuuvoq 

siulersuisunit isumagineqartoq.   

 

Siulersuisut: 

Eqqumiitsuliornermut Aningaasaateqarfimmi siulersuisut tallimanik ilaasortaqarput, Kalaallit 

Nunaanni najugalinnik Kultureqarnermut Naalakkersuisumit toqqarneqartunik EPI -miit, 

Sulisitsisuniit aamma Katuamiit inassuteqaatinik tunngavilimmik.  

Siulersuisuni ilaasortat sinniisuuffigissavaat piginnaasat eqqumiitsuliornermiittut, 

tapiissuteqartarnermik ingerlatsinermiittut, kiisalu aningaasarsiornermiittut, aqutsinermut 

aamma inuussutissarsiutinullu tunngasut.  

2022-ip naanerani siulersuisuni ilaasortaapput (toqqarneqarsimasut 2025-ip naanissaata 

tungaanut):  

• Siulittaasoq: Julia Pars  

• Siulittaasup tullia: Vivi Sørensen  

• Siulersuisuni ilaasortaq: Jacob Froberg  

• Siulersuisuni ilaasortaq: Arnakkuluk Jo Kleist  

• Siulersuisuni ilaasortaq: Hans Jukku Noahsen 

2022-imi Kultureqarnermut Naalakkersuisoqarfimmi sulisut assigiinngitsut ikiuuttarsimapput 

EA-p aallarnisarneqarnerani, aammalu EA -p allattoqarfiani suliassat isumagisarisimallugit.   

Ingerlatsineq: 

EA´p suliarisarsimavai qinnuteqaatit tiguneqartartut 1. Januar 2022 aallarnerfigalugu. 2022 -

mi qinnuteqaatit 57-mapput sulinissamut tapiissutinut, kiisalu qinnuteqaatit 110-it 

suliniutinut tapiissutinut, immikkut ilisimasalinnit nalilersorneqartut suliarineqarput.   

2022 tassaasimavoq ukioq aallarnisaaviusoq, aallunneqarsimappullu aningaasaateqarfimmi 

sulianut tunngaviusussanik aaqqissuussinerit. Tamakkununnga ilaasimapput allaffissornikkut 

periaasissat / ileqqussat, immikkut ilisimasalinnik toqqartuineq, kiisalu immikkut 

ilisimasalinnik suleqateqarnermi periaasissat.  

2022-mi aamma aallartitsisoqarpoq sulianik logo-liornermik aammalu EA´p 

takuneqarsinnaassutissaanik.  

Siulersuisut ileqquusumik ataatsimiinnernik tallimanik ingerlatsisimapput, aammalu 

ataatsimiinnernik arlaqartunik minnerusunik, ukiup ingerlanerani, pingaarnertut 

aallartisarnermi apeqqutit tigussaasut pillugit, aningaasaateqarfimmik aallartitsinermut 

attuumassuteqartut. Qinnuteqartitsinernik sisamanik ingerlatsisoqarpoq, qinnuteqaatit 

nalilersorneqarfigisaannik immikkut ilisimasalinnit, kingornagullu siulersuisunit 

suliarineqarfigisaannik.  

Pilersitsinerup ilaatut nuunneqarput Namminersorlutik Oqartussat siusinnerusukkut 

utsertitsisarnermik aaqqissuussinerat nipilersuutinik saqqummersitsinermik 

aaqqissuussinermeersut EA´p ataatsimut aningaasaataanut tapiissutigineqartartunut 

ilaasunngorlugit. Siulersuisut 2022-mi aalajangerput utsertitsisarnermik aaqqissuussineq 

atorunnaarsinneqassasoq, taarsiullugulu nipilersuutinik saqqummersitsisartut suliniutinut 

tapiissutinik qinnuteqaateqartitalerlugit saqqummersitsinissanut, eqqumiitsuliornermut 

qinnuteqartitsisarnerup ilaatut.  

EA´p siulersuisunut ilaasortaq peqataavoq Issittumi eqqumiitsuliortut Arctic Arts Summit-imi 

katserisimaarneranni juni 2022-mi, aningaasaateqarfiup sinniisuatut ataatsimiinnerni nunat 

allat eqqumiitsuliornermut aningaasaateqarfiinit sinniisut allat peqatigalugit, oqallinnernilu 

sinniisuulluni, eqqumiitsuliornermik aamma kulturimik Issittumi nunat inoqqaavinik 

aningaasalersuinerit pillugit.  

 



5 
 

ANINGAASAQARNEQ 

Eqqumiitsuliornermut Aningaasaateqarfik ukiumoortumik tapiissutinik nunatta karsianiit 

tunineqartarpoq, soorluttaaq suliffeqarfiit aamma assigisaat periarfissaqartut 

aningaasaateqarfimmut tapiissuteqarsinnaallutik.  

Eqqumiitsuliornermik Aningaasaateqarfiup sulinera ukiumoortumik 

aningaasalersorneqarpoq aningaasanut inatsit naapertorlugu konto 40.95.01-miit 

eqqumiitsuliornermut kulturimullu tapiissutit (tapiissutitut aningaasaliissutit).  

Aningaasanut inatsisit ukiuanni 2022-mi taamaasilluni Namminersorlutik Oqartussaniit 

aningaasaliissuteqarpoq 8.357.000kr.  

2022-mi suliniutinut tapiissutit aningaasaliissutigineqarput qinnuteqartunut 76-nut, 

katillugit 5.543.896kr.-nik aningaasartaqartunik. Aningaasaliissuteqartoqarpoq 2.296.484kr. 

-nik sulinissamut tapiissutitut, qinnuteqartunut 30-nut tunniunneqarlutik. 

Oqaatigineqassaaq sulinissamuttapiissutit ilaat aatsaat 2023-mi akilerneqassammata.  

Taamaasilluni EA 2022-mi aningaasaliissuteqartoqarpoq katillugit 7.840.380kr.-nik 

annertussusilinnik eqqumiitsuliornermut.  

Suliniutinut aammalu sulinissamut tapiissutit saniatigut EA 2022-imi 358.845kr.-nik 

ingerlatsinermut atuivoq. Taakkunannga annertunersaat siulersuisut immikkullu ilisimasalit 

naliliisartut aningaasarsiaannut atorneqarlutik.   

Ukioq 2022-p inernerai sinneqartoorutit 157.775 t.kr.-inik annertussusillit.  

 

QINNUTEQAATIT TAPIIFFIGINEQARTULLU 

Tapiissutit assigiinngitsut marluk qinnutigineqarsinnaapput EA-miit: Suliniutinut tapiissutit 

aamma sulinermut tapiissutit.  

Suliniutinut tapiissutit paasineqassapput ingerlatanut, piffissap killilikkap iluani 

ingerlanneqartunut, immikkullu tigussaasumik anguniagaqartut imaluunniit 

naammassisassartaqartut.  

Sulinissamut tapiissutit paasineqartarput tapiissutit suliassanut ingerlatassanut imaluunniit 

eqqumiitsuliornerup ingerlanneqarneranut.  

Eqqumiitsuliornermik Aningaasaateqarfimmut qinnuteqartoqarsinnaavoq ukiumut 

sisamariarluni, piffissaliussat tassaapput:  

1. februar, 1. maj, 1. august, 1. november.  

Eqqumiitsuliornermi immikkoortut assigiinngitsut Eqqumiitsuliornermut 

Aningaasaateqarfimmut qinnuteqaatigineqarsinnaasut tassaapput:  

• Illussanik titartaaneq 

• Assilissanik eqqumiitsuliorneq 

• Filmiliorneq 

• Assassukkanik eqqumiitsuliat ilusilersuinerlu 

• Atuakkiorneq 

• Nipilersorneq 

• Isiginnaartitsineq 

Ingerlatsisoqartarpoq nalilersuinernik immikkut ilisimasalinniit eqqumiitsuliornermut 

immikkoortuni pineqartuni arfineq marluusuni, siulersuisullu toqqaasarput immikkut 

ilisimasalinnik nalilersuisartut aamma taakkua sinniisussaannik.  

Immikkut ilisimasallit  qinnuteqaatinik nalilersuereeraangata, suliaat allattoqarfimmut 

tunniunneqartarput, tassanilu piareersarneqartarput qinnuteqaatit siulersuisut 

ataatsimiinnissaannut. 

EA´p siulersuisui  tamatuma kingornagut ataatsimiittarput qinnuteqaatit pillugit. Immikkut 

ilisimasallit inassuteqaataat tunuliaqutaralugit siulersuisut inaarutaasunik aalajangiisarput 

qinnuteqartup tapiiffigineqarnissaa imaluunniit itigartinneqarnissaa pillugu.  

Qinnuteqaatinik suliaqariaaseq taanna nutaajusoq eqqunneqarpoq EA´p pilersitsinermi 

nukiit atorfissaqartinneqarmata, siulersuisuniit aamma kultureqarnermut 

Naalakkersuisoqarfimmiit, suleqatigiinnikkulli suleriaaseq nutaaq iluatsittumik 

pilersinneqarpoq.  

Agguaassineq 

EA´p allattoqarfia 2022-mi tigusaqarsimavoq katillugit qinnuteqaatinik 167-nik, 

qinnuteqaatillu tiguneqareeramik immikkut ilisimasalinnit eqqumiitsuliornermik sammiviit 

pineqartut iluanni nalilersorneqarsimallutik.  

EA´p siulersuisuisa tiguaat aamma suliaraat qinnuteqaatit 167-it, taakkunanngalu 

qinnuteqartut 106-it tapiissutinik pissarsipput.  

- Suliniutinut tapiissutinut qinnuteqaatit 110-it tiguneqarsimapput, taakkunanngalu 76-it 

tapiissutisisimallutillutik.  

- Sulinissamut tapiissutinik qinnuteqaatit 57-it tiguneqarput, taakkunanngalu 30-it 

tapiissutisipput.  

Uani ataani takuneqarsinnaavoq diagrammit 2022-mi qinnuteqartunut tapiissutinullu 

tunngasut: 

Eqqumiitsuliornermi immikkoortut agguaassinerlu 

 

Qinnuteqaatit 110-put eqqumiitsuliornermik tapiissutinut, taakuannga 76-it 

tapiiffigineqarput.  

Qinnuteqaatit 57-put eqqumiitsuliornermut sulinissamut tapiissutinut taakkunanngalu 30-it 

tapiiffigineqarput.  

Kommunikkaarlugit agguataarneri 

2022-mi Kalaallit Nunaannit kommune-nit tamanit qinnuteqartoqarpoq, uani 

takuneqarsinnaapput qinnuteqaatit tapiiffigineqartullu agguataarneri ( DK-miit qinnuteqaatit 

2-it ilanngunneqanngilaq: 

Kommuneqarfik Sermersooq     23.964  

Kommune Kujalleq       6.273  

 

Najoqqutarisaq: Kalaallit nunaanni naatsorsueqqissaartarfik 

 

 

Qinnuteqartut aamma tapiissutisisut suiaassusaat 

Suiaassutsinut agguataarneri tapiiffigineqarnissamut aamma qinnuteqaatit 

tapiiffigineqarnerannut, kiisalu suliffeqarfiit qinnuteqarsimasut, uani takuneqarsinnaapput:   

Ukioqatigiikkuutaartumik agguataarneri 

Qinnuteqaatit amerlassusai eqqumiitsuliornermut tapiissutinut aamma sulinermi sulialinnut 

tiguneqarsimasut aamma qinnuteqartut aningaasaliiffigineqartut, saqqummersinneqartut 

qinnuteqartut ukiui naapertorlugit: 

Tapiissutinik tigusisut killiffii:  

Siusinnerusukkut, nutaat aamma itigartitat 

Nutaat amerlassusaat aamma siusinnerusukkut tapiissutinik tigusisut 

aningaasaateqarfimmiit, kiisalu nutaat aamma siusinnerusukkut itigartitat 

aningaasaateqarfimmiit. Siullermeersumik aningaasaateqarfik tapiissuteqarmat, 

siusinnerusukkut tapiissuteqanngilaq. Tamanna 2023-miit naatsorsorneqartalissaaq.  

